
Академич Д. Төмөртогоогийн 
товч намтар

Домийн Төмөртогоо 1938 онд Өмнөговь аймгийн Ханбогд суманд малчин ардын гэр бүлд 
төржээ. 1947-1951 онд Ханбогд сумын бага сургууль, 1951-1954 онд Цогтцэций сумын дунд 
сургууль, 1954-1957 онд Өмнөговь аймгийн төвийн 10 жилийн дунд сургуулийг төгссөн. 
1957-1962 онд Монгол Улсын Их Сургуулийн Монгол хэл-утгазохиолын ангид суралцаж, 
монгол хэл-утга зохиолын багш мэргэжлээр төгсчээ.

1962-1963 оны хичээлийн жилд Өмнөговь аймгийн төвийн 10 жилийн дунд сургуульд, 
1963 оноос 2004 он хүртэл Улсын Багшийн Дээд Сургуульд багш, эрдэм шинжилгээ-гадаад 
харилцаа эрхэлсэн дэд захирлаар ажиллав. 2004 оноос Монгол Улсын Их Сургуулийн 
Монгол Судлалын Төвийн захирал. 2007 оноос Шинжлэх Ухааны Академийн Хэл Зохиолын 
Хүрээлэнгийн захирлаар ажиллаж байна.

1971-1974 онд Энэтхэгийн Неру Их Сургуулийн Төв Ази-Хималайн Судлалын Төвд, 
1971-1974 онд Японы Токио хотын Олон Улс Судлалын Их Сургуульд, 1989-1993 онд 
Германы Бонн Их Сургуулийн Төв Азийн Хэл, Соёл Судлалын Хүрээлэнд тус тус зочин 
профессороор ажиллаж, монгол судлалын залгамж халааг бэлтгэхэд хувь нэмрээ оруулжээ. 
Мөн Өвөр Монголын Их Сургууль, Өвөр Монголын Багшийн Их Сургууль, Бээжингийн 
Төвийн Үндэстэний Их Сургууль, Баруун Хойд Үндэстэний Их сургууль, Тайваны Шинжлэх 
Ухааны Академи, Америкийн Индиана Их Сургуульд уригдан монгол хэлний түүхэн хэлзүйн 
судлал, эртний бичгийн дурсгалуудын судалгаа, олон улсын монгол судлалын тойм зэрэг 
сэдвээр цуврал лекц уншиж байв.

Тэр бээр Монгол Улсын Боловсролын Их Сургууль, БНХАУ-ын Өвөр Монголын Багшийн 
Их Сургууль, Өвөр Монголын Их Сургууль, Өвөр Монголын Үндэстэний их сургууль, 
Баруун Хойд Үндэстэний Их Сургуулийн хүндэт профессороор сонгогдсон болно. Түүнчлэн 
Улаанбаатар, Москва, Дели, Токио, Киото, Осака, Сеул, Тайпей, Хөххот, Бээжин, Бонн, 
Берлин, Лондон, Вена, Торонто зэрэг хотуудад болсон олон улсын эрдэм шинжилгээний 
дөч гаруй хуралд оролцож, илтгэл тавьснаас гадна дотоод, гадаадын их сургуулиудад 
багшлахдаа ”Монгол хэлний түүхэн хэлзүй”, ”Дундад үеийн монгол хэл”, ”Эртний монгол 
хэл”, ”Монгол хэлний бичгийн дурсгалууд”, ”Монголын нууц Товчооны судлал”, ”Олон 
улсын монгол судлал” зэрэг хичээлийг зааж иржээ.

Академич Д. Төмөртогоо ”Монгол хэлний биеийн төлөөний нэрийн гарал, бүтэц, тогтолцоо”, 
”Монгол хэлний түүхэн хэлзүйн үндэс”, ”Монгол хэл шинжлэлийн онол, түүхийн 
асуудлууд”, ”Дөрвөлжин үсгийн монгол дурсгалууд”, ”Араб үсгийн монгол дурсгалууд”, 
”Уйгуржин үсгийн монгол дурсгалууд”. ”Орчин үеийн монгол-англи-япон толь”, ”Дундад 
үеийн монгол хэлний бичгийн дурсгалуудын харьцуулсан толь”, ”Хэлшинжлэлийн нэр 
томъёоны хураангуй толь” зэрэг номууд болон эрдэм шинжилгээний дал гаруй үгүүлэл 
бичиж, олонхийг нь нийтлүүлжээ.

Сүүлийн жилүүдэд монгол хэлний бичгийн дурсгалуудын талаар суурь судалгааны 
хэд хэдэн төсөл хэрэгжүүлснээс гадна ”Монгол бичгийн галиг, кодчиллын олон улсын 
стандарт”, ”Дөрвөлжин үсгийн галиг, кодчиллын олон улсын стандарт” боловсруулах 
төсөлд Монголын талыг төлөөлөн оролцжээ.

Хэлшинжлэлийн ухааны доктор, профессор, академич Д. Төмөртогоо эдүгээ үндсэн 
ажлынхаа зэрэгцээ Шинжлэх Ухааны Академийн Их болон Бага чуулганы гишүүн, Монгол 
Судлалын Үндэсний Холбооны дэд ерөнхийлөгч, Олон Улсын Монгол Судлалын Холбооны 
Зөвлөлдөх Хорооны гишүүн, Хэлбичгийн ухаанаар докторын зэрэг хамгаалуулах зөвлөлийн 
дарга, Олон Улсын Монгол Судлалыг дэмжих ”Озава” сангийн тэргүүн зэрэг сонгуульт 
ажлыг гүйцэтгэж байна.

Д. Төмөртогоогийн сургалт, судалгааны үйл ажиллагааг төр засгаас үнэлж, ”Ардын 
боловсролын тэргүүний ажилтан”, ”Шинжлэх ухааны тэргүүний ажилтан”, Ардын 
Хувьсгалын 50, 60, 80 жилийн ойн медаль, ”Алтан гадас” одон, “Академич Б. Ринчений 
нэрэмжит медаль”, ”Үндэсний бичиг, соёлыг дэлгэрүүлэгч” тэмдэг, ШУА-ийн “Хубилай 
хаан” дурсгалын медалиар шагнаж. 2002 онд Монгол Улсын Шинжлэх ухааны Гавьяат 
зүтгэлтэн цол хүртээжээ.

